
Skandaprokta Shivamahima

స్కన్దప్రోక్తా   శివమహిమా

దేవతాసార్వభౌమోఽయం శఙ్కరః సర్వకామదః ।
ధర్మార్థకామమోక్షాణాం  దాన్తా సామ్బః శివః స్వయమ్ ॥ ౧౦౭॥
సర్వదేవేష్టదః  పుత్రో ధీమానమితవిక్రమః  ।
శివాన్యదేవతాభక్త్యా ప్రాప్యః  కిమీదృశః సుతః ॥ ౧౦౮॥
శఙ్కరో విష్ణుతపసా  సన్తుష్టో విష్ణవే  ముదా ।
దదౌ వైకుణ్ఠమమలమతో   దేవోత్తమః శివః ॥ ౧౦౯॥
బ్రహ్మణస్తపసా  తుష్టస్తస్మై    శమ్భుః కృపావశాత్ ।
బ్రహ్మలోకం  దదౌ పూర్వమతో దేవోత్తమః శివః ॥ ౧౧౦॥
ఇన్ద్రాయేన్ద్రస్య   తపసా సన్తుష్టః  శఙ్కరో ముదా ।
స్వర్గలోకం  దదౌ పూర్వమతో దేవోత్తమః శివః ॥ ౧౧౧॥
పురాగ్నితపసా ప్రీతః  శఙ్కరస్త్వగ్నయే ముదా ।
అగ్నిలోకం దదౌ పూర్వమతో దేవోత్తమః శివః ॥ ౧౧౨॥
అన్యేభ్యోఽపి చ దేవేభ్యః ప్రీతస్తత్తపసా    శివః ।
లోకానిష్టాన్దదౌ   పూర్వమతో దేవోత్తమః శివః ॥ ౧౧౩॥
దేవాః సర్వే మహాదేవం స్తువన్తి  వివిధం ముదా ।
తదన్యం న స్తువన్త్యేవమతో  దేవోత్తమః శివః ॥ ౧౧౪॥
మోక్షప్రదాతా  సర్వేభ్యః స్వభక్తేభ్యో మహేశ్వరః ।
మోక్షః ప్రాప్తో  మహాశైవైరతో   దేవోత్తమః శివః ॥ ౧౧౫॥
॥ ఇతి శివరహస్యాన్తర్గతే  స్కన్దప్రోక్తా   శివమహిమాపూర్ణా ॥
-॥ శ్రీశివరహస్యమ్  ఉగ్రాఖ్యః  సప్తమాంశః । అధ్యాయః ౧౪ । ౧౦౭-౧౧౫॥

